
ANNOTATSIYA 
Maqolada Turkiston general-gubernatorligining dastlabki yillarida K.P. fon Kaufman 

ma’muriyati tashabbusi bilan yo‘lga qo‘yilgan ilk ko‘rgazma faoliyatining shakllanishi, uning 
tashkil etilish omillari hamda Rossiya imperiyasining mustamlakachilik siyosatidagi o‘rni tahlil 
qilinadi. Shuningdek, XIX asrning umumjahon va Rossiya ko‘rgazmalari an’analari bilan 
bog‘liqlikda Turkistonning ko‘rgazmalardagi ishtiroki mustamlakachilik siyosatining muhim 
mafkuraviy vositalaridan biri sifatida baholanadi.   

Kalit so‘zlar: K.P. fon Kaufman, Turkiston general-gubernatorligi, ko‘rgazmalar, Rossiya 
imperiyasi, mustamlakachilik siyosati, Turkiston albomi, ilmiy ekspeditsiyalar, fotografiya, 
etnografiya, vizual reprezentatsiya. 

  
Мирзаева Захра Хайритдиновна, 

преподаватель кафедры Общественных наук 
Академического лицея Ташкентский государственный  

медицинский университет 
 

ПЕРВЫЕ ВЫСТАВОЧНЫЕ ИНИЦИАТИВЫ АДМИНИСТРАЦИИ К. П. ФОН 
КАУФМАНА 

 
АННОТАЦИЯ 

В статье анализируются первые выставочные инициативы администрации К. П. фон 
Кауфмана, реализованные в первые годы существования Туркестанского генерал-
губернаторства, рассматриваются предпосылки их возникновения, факторы организации, а 
также их роль в колониальной политике Российской империи. Кроме того, участие 
Туркестана в выставках анализируется в контексте традиций всемирных и российских 
выставок XIX века и оценивается как один из важных идеологических инструментов 
колониальной политики Российской империи. 

Ключевые слова: К.П. фон Кауфман, Туркестанское генерал-губернаторство, 
выставки, Российская империя, колониальная политика, Туркестанский альбом, научные 
экспедиции, фотография, этнография, визуальная репрезентация. 

Zakhra Kh.Mirzayeva, 
Teacher, Department of Social Sciences 

Academic Lyceum of Tashkent State Medical University 
 

THE FIRST EXHIBITION INITIATIVES OF THE ADMINISTRATION OF K. P. 
VON KAUFMAN 

ABSTRACT 
This article analyzes the first exhibition initiatives launched by the administration of K. P. 

von Kaufman during the early years of the Turkestan Governor-Generalship, examining the factors 
behind their establishment and their role in the colonial policy of the Russian Empire. Furthermore, 
Turkestan's participation in exhibitions is examined within the context of the traditions of 
nineteenth-century international and Russian exhibitions and is assessed as one of the important 
ideological instruments of the Russian Empire's colonial policy. 

Index Terms: K.P. von Kaufman, Turkestan Governor-Generalship, exhibitions, Russian 
Empire, colonial policy, Turkestan Album, scientific expeditions, photography, ethnography, visual 
representation. 

  
1. Dolzarbligi: 
Turkiston general-gubernatorligi tashkil etilgach, Rossiya imperiyasi o‘lkani harbiy-siyosiy 

jihatdan egallash bilan cheklanmay, uning tabiiy boyliklari, qishloq xo‘jaligi, hunarmandchiligi va 
iqtisodiy salohiyatini tizimli ravishda o‘rganish hamda imperiya manfaatlariga mos yo‘naltirishga 
kirishdi. Bu jarayonda K.P. fon Kaufman ma’muriyati tashabbusi bilan amalga oshirilgan dastlabki 
ko‘rgazma-namoyish tadbirlari Turkistonni ilmiy jihatdan tadqiq etish, iqtisodiy resurslarini 
hujjatlashtirish va ularni Rossiya hamda xalqaro jamoatchilikka namoyish etishning muhim 
vositalaridan biri bo‘ldi. Biroq mazkur tashabbuslarning vujudga kelish omillari, tashkiliy asoslari 
va mustamlakachilik siyosatini amalga oshirishdagi o‘rni milliy tarixshunoslikda alohida tadqiqot 
obyekti sifatida yetarli darajada o‘rganilmagan. Shu bois K.P. fon Kaufman ma’muriyatining ilk 
ko‘rgazma tashabbuslarini ilmiy o‘rganish, ularning imperiya mustamlakachilik siyosatidagi rolini 
ochib berish dolzarb ilmiy ahamiyat kasb etadi. 

2. Metodlar va o‘rganilganli darajasi: 
Tadqiqotda tarixiylik, xolislik, tizimlilik, qiyosiy tahlil, tarixiy-tipologik, xronologik, 

muammoviy, tarixiy-genetik, tahlil va sintez, shuningdek, tarixiy manbalarni tanqidiy tahlil qilish 
usullaridan foydalanildi. 

Turkiston general-gubernatorligi davrida tashkil qilingan ilk ko‘rgazma va yarmarkalar 
faoliyati xususidagi tadqiqotlar o‘lkaning shu tarixiy bosqichdagi ijtimoiy-iqtisodiy, madaniy 
hayotida yuz bergan muhim o‘zgarishlar haqida muhim ma’lumotlarni beradi. Shu sababdan 
mazkur masala Rossiya imperiyasining mustamlakachilik siyosati, savdo-iqtisodiy munosabatlar, 
qishloq xo‘jaligi va sanoat taraqqiyoti, transport va kommunikatsiya tizimining rivojlanishi hamda 
ilmiy jamiyatlar faoliyatiga oid tadqiqotlar doirasida turli darajada yoritilgan. 

Xususan, bevosita imperiya davrida N.Mayev, V.Gofmeyster, V.Nalivkinning asarlarida [1], 
vaqtli matbuotda chop qilingan maqolalarda [2], shuningdek, sovet davridagi tadqiqotlarda [3] 
batafsil yoritilgan. Ularning aksariyatida imperiya ma’muriyati tomonidan amalga oshirilgan bu 
tadbirlarning ahamiyatini ilmiy asoslashga qaratilgan. Biroq ushbu nashrlarning chuqur sharhi va 
ilmiy tahlili ushbu maqolaning maqsadi doirasiga kirmaydi.  

Keyingi yillarda Turkiston general-gubernatorligi davrida tashkil etilgan dastlabki 
ko‘rgazma va yarmarkalarning mazmun-mohiyati hamda ularni tashkil etish orqali hukumat 
ko‘zlagan maqsadlarni yoritishga bag‘ishlangan qator tadqiqotlar e’lon qilindi. Mazkur 
tadqiqotlarning aksariyatida ushbu tadbirlar Rossiya imperiyasining mustamlakachilik siyosatini 
amalga oshirishning muhim vositalaridan biri bo‘lgani haqidagi ilmiy qarashlar ilgari surilmoqda. 
Jumladan, A.Bedelbaev, T.Asanturova, Z.Orozahunova, M.Satimkulova [4], D.Brover [5], 
A.Kotomina [6] kabi olimlar namoyish siyosatining mustamlakachilik xususiyatlari, aynan chor 
hukumatining bundan keng foydalanganligi borasida o‘z qarashlarini ilgari surmoqdalar.  

3. Tadqiqot natijalari: 
Turkiston general-gubernatorligining dastlabki oʻn besh yilligi (1867–1882) oʻlkada 

koʻrgazma faoliyatining shakllanish bosqichi boʻlib, ayni vaqtda Rossiya imperiyasining 
mustamlakachilik siyosatini amalga oshirish vositalaridan biri sifatida namoyon boʻldi. Bu davrda 
doimiy koʻrgazma va muzeylar hali tashkil etilmagan boʻlsa-da, oʻlkaning tabiiy boyliklari, qishloq 
xoʻjaligi mahsulotlari, hunarmandchiligi hamda mahalliy aholining turmush tarziga oid 
materiallarni yigʻish va ularni imperiya miqyosidagi koʻrgazmalarda namoyish etish yoʻlga 
qoʻyildi. Mazkur faoliyat, asosan, Turkistonning iqtisodiy salohiyatini targʻib qilish va oʻlkadagi 
mustamlakachilik siyosatini mafkuraviy jihatdan asoslashga xizmat qildi [4]. 

Imperator Aleksandr II tomonidan Vasilevskiy orolidagi surgundan chaqirib olingan 
Konstantin Petrovich fon Kaufman 1867-yil 14-iyulda Turkiston general-gubernatorligining 
boshlig‘i etib tayinlandi [7]. Yangi hokimiyatning mafkuraviy yo‘nalishi dastlabki yillardanoq 
ochiq ifodalandi. 1868-yil 22-yanvarda Toshkent jamoatchiligi vakillari yig‘ilishida fon Kaufman 
ilk bor ruslarni Turkiston xalqlarining “katta og‘asi” deb atadi [8]. Mazkur yondashuv mustamlaka 
hokimiyatining “homiylik” va “sivilizatsiya tashuvchilik” gʻoyalarini ifodalab, keyinchalik 
koʻrgazmalar orqali targʻib etilgan “taraqqiyot” konsepsiyasining mafkuraviy asosiga aylandi. Shu 
maqsadda koʻrgazmalar ilmiy yoki madaniy tadbir doirasidan chiqarilib, mustamlaka 
boshqaruvining muhim vositasiga aylantirildi. Kaufman tashabbusi bilan Turkistonga olimlar, 
rassomlar va harbiy mutaxassislar jalb etildi, ilmiy ekspeditsiyalar uyushtirildi, oʻlka haqidagi 
albomlar hamda statistik va etnografik toʻplamlar tayyorlandi, Rossiya imperiyasining yirik 
koʻrgazmalarida Turkiston boʻlimlari tashkil qilindi. Bu tadbirlar oʻlkani ilmiy oʻrganish bilan bir 
qatorda, uning iqtisodiy resurslarini oʻzlashtirish, sarmoya jalb etish va Rossiya jamiyatida 
Turkiston haqidagi tasavvurlarni shakllantirishga xizmat qildi. 

Dastlabki ko‘rgazmalarda Turkiston, avvalo, paxta, ipak, jun, teri, foydali qazilmalar kabi 
xomashyo resurslariga boy o‘lka sifatida talqin etildi. Mahalliy hunarmandchilik buyumlari va 
etnografik materiallar esa, asosan, “ekzotik” hamda “an’anaviy” madaniyat namunasi sifatida 
namoyish qilinib, ularning rivojlanish salohiyatiga yetarlicha e’tibor qaratilmadi. Natijada mahalliy 
aholi ko‘rgazmalarda faol ishtirokchi emas, balki imperiya tomonidan tasvirlanadigan va namoyish 
etiladigan obyekt sifatida talqin qilindi [4]. Shu sababli fon Kaufman general-gubernatorligi 
yillarini koʻrgazma faoliyatining boshlanish davri bo‘lishidan tashqari Turkistonni ilmiy o‘rganish, 
iqtisodiy jihatdan oʻzlashtirish va mafkuraviy jihatdan imperiya makoniga singdirishga qaratilgan 
islohotlarning bir qismi sifatida ham baholash mumkin. Buni general-gubernatorning islohot dasturi 
bilan amaliy mustamlakachilik oʻrtasidagi ichki bogʻliqlik sifatida baholab, “Kaufmanning 
mustamlaka rejalari” tushunchasi orqali izohlash mumkin [9]. Bu uning maʼmuriyati oʻlka tabiati, 
aholisi, xoʻjaligi va tarixi haqida tizimli maʼlumot toʻplashga jiddiy eʼtibor qaratganini koʻrsatadi.  

Turkistonning imperiya ko‘rgazmalaridagi o‘rnini to‘g‘ri baholash uchun bu jarayonni XIX 
asrning umumjahon va butunrossiya ko‘rgazmalari an’anasi doirasida ko‘rib chiqish zarur. 
Ma’lumki, zamonaviy ko‘rgazma harakati 1851-yilda Londonda o‘tkazilgan birinchi Butunjahon 
ko‘rgazmasidan (“Billur saroy”) boshlangan bo‘lib, shundan so‘ng ko‘rgazmalar davlatlarning 
sanoat salohiyati va mustamlaka boyliklarini namoyish etuvchi muhim maydonga aylandi [10].  

Rossiya imperiyasida esa ilk ko‘rgazmalar tashkil qilish 1829-yilda Peterburgda o‘tkazilgan 
birinchi Butunrossiya manufaktura ko‘rgazmasidan boshlanib [11], keyinchalik akklimatizatsiya 
[12] (1858, 1863), etnografik (1867) va antropologik (1879) ko‘rgazmalar bilan rivojlandi. Shu bois 
Turkiston imperiya ko‘rgazmalariga jalb etilgan paytda Rossiyada ko‘rgazmalarni tashkil etish 
bo‘yicha ko‘p yillik tajriba va shakllangan tashkiliy tizim allaqachon mavjud edi. 

K.P. fon Kaufman Turkistonga 1867-yilgi Rossiya etnografik koʻrgazmasi va Parijdagi 
Butunjahon koʻrgazmasidan keyin kelgan boʻlsa-da, undan avval Moskva koʻrgazmasiga tashrif 
buyurib, uning ayrim tashkilotchilari bilan shaxsan uchrashishga ulgurgan edi [6]. U 
zamondoshlarining Markaziy Osiyo haqidagi tasavvurlarni shakllantirishda bunday 
koʻrgazmalarning naqadar muhim ekanini yaxshi anglagan. Boshqacha aytganda, u oʻlkaga 
koʻrgazma amaliyoti bilan yaqindan tanish, uning imkoniyatlarini va jamoatchilik fikriga taʼsirini 
oldindan tasavvur qiladigan maʼmur sifatida kelgan.  

Xiva xonligi zabt etilgach, K.P. fon Kaufman uning aholisi, geografiyasi, statistikasi, 
etnografiyasi va topografiyasi haqida maʼlumot toʻplashni buyurgan [13]. Bunday yondashuv 
Kaufman maʼmuriyatining umumiy siyosiy uslubiga xos boʻlib, unda hokimiyatni oʻrnatish va oʻlka 
haqidagi bilimni toʻplash yagona jarayonning ikki tomoni sifatida namoyon boʻlgan.  

Ungacha ham Kaufmanning koʻrgazmalar sohasidagi dastlabki qadamlari 1867-yilning 
yozidayoq qoʻyilgan edi. Oʻsha yozda u kelajakdagi harbiy yurishlarni va Rossiya tomonidan bosib 
olingan yangi hududlarni tasvirlay oladigan rassom izlashni boshladi. Uning bu boradagi taklifini 
Parijda tasviriy sanʼat tahsilini endigina tugatib qaytgan yosh rassom V.V.Vereshchagin qabul qildi 
va xizmatga olindi. U 1867-yil kuzida Toshkentga yetib keldi hamda keyingi yil bahorida Kaufman 
topshirigʻi bilan Turkiston boʻylab safarga yuborildi [14]. Vereshchagin Samarqandni egallash 
harbiy yurishida qatnashdi, biroq sogʻligʻi yomonlashgani sababli keyinchalik oʻlkani tark etdi. 
Biroq, u 1869-yil boshida Sankt-Peterburgda fon Kaufman bilan yana uchrashib, oʻz asarlari 
koʻrgazmasini tashkil etishni qoʻllab-quvvatlashga koʻndirdi. Mazkur koʻrgazma shu yilning mart–
aprel oylarida Davlat mulklari vazirligi binosida boʻlib oʻtdi. Koʻrgazmada Vereshchaginning 
asarlari bilan bir qatorda milliy kiyimlar, qurol-aslahalar, turli buyumlar, shuningdek, tabiatshunos 
N.Severtsovning 1865–1868-yillardagi ekspeditsiyasi davomida toʻplangan mineralogik va 
zoologik kolleksiyalar ham namoyish etildi [15]. Kaufmanning oʻzi koʻrgazmani tantanali ravishda 
ochdi va imperator Aleksandr II ning tashrifini ham tashkil etdi. Koʻrgazma katta muvaffaqiyat 
qozondi. Bu Rossiyada toʻliq Turkistonga bagʻishlangan ilk koʻrgazma edi. 

Bu 1872-yilgi Moskva Politexnika ko‘rgazmasidan uch yil avval Rossiya jamoatchiligiga 
Turkiston o‘lkasining ilk bor alohida hudud sifatida tanishtirilishi edi. Ko‘rgazmada badiiy asarlar, 
etnografik buyumlar hamda tabiiy-ilmiy kolleksiyalarning birgalikda namoyish etilishi keyinchalik 
Turkistonga bag‘ishlangan ko‘rgazmalarda ham davom etdi. Rassom ushbu ko‘rgazmada 
Turkistonni ikki xil qiyofada tasvirladi. Bir tomondan, Sharq afyun chekuvchilar va muxlislari 
qurshovidagi mahalliy hukmdorlar timsolida axloqiy tanazzul va qoloqlik makoni sifatida 
gavdalantirilgan. Ikkinchi tomondan esa, “Gʻalabadan so‘ng” va “Magʻlubiyatdan keyin” 
kartinalarida Rossiyaning bosib olish urushlari bezaksiz, qonli voqelik sifatida aks ettirilgan. 

Koʻrgazma yakunlanishi bilanoq Kaufman rassomni yana xizmatga oldi va uni Yettisuv 
viloyati gubernatori general G.A. Kolpakovskiy xizmatiga yubordi. Vereshchagin Turkistonda 
oʻtkazgan bir yil davomida ayniqsa Yettisuv viloyatini batafsil oʻrgandi. Rossiyaga qaytgach, 
Kaufman unga dala sharoitida tayyorlagan eskiz va chizmalarini kartinalarga aylantirish uchun uch 
yil davomida moliyaviy yordam ajratdi. Bu holat general-gubernatorning oʻlka obrazini yaratishga 
qanchalik izchil va uzoq muddatli eʼtibor qaratganidan dalolat beradi. Davlat mablagʻi hisobidan 
uch yil davomida bir rassomni taʼminlash oddiy homiylik emas, balki aniq maqsadga yoʻnaltirilgan, 
natijasi oldindan koʻzda tutilgan siyosat edi. 

Natijada “Turkiston turkumi” 1873-yilda yakunlandi va shu yili Londonda, 1874-yilda esa 
Sankt-Peterburg hamda Moskvada bir qator shaxsiy koʻrgazmalar tashkil etildi. 1867-yilgi Rossiya 
etnografik koʻrgazmasida namoyish etilgan Vladimir Plotnikov va Pavel Kosharovning chizma 
albomlari keyinchalik deyarli unutilgan boʻlsa-da, V.Vereshchaginning kartinalari Turkiston 
haqidagi tasavvurlarni shakllantirib, bugungi kungacha ushbu oʻlkaning ramziy tasvirlari sifatida 
saqlanib qolgan.  

1867-yil oxirida general-gubernator K.P. fon Kaufman Moskva tabiatshunoslik, 
antropologiya va etnografiyani sevuvchilar jamiyatining murojaatiga javoban Turkistonning ishlab 
chiqarish kuchlarini ilmiy dastur asosida o‘rganish uchun olimni moliyaviy va tashkiliy jihatdan 
qo‘llab-quvvatlashga tayyorligini bildirdi. Shundan so‘ng jamiyat zoolog A.P. Fedchenkoni 
Turkistonga yubordi. U rafiqasi, botanik O.A. Fedchenko bilan 1869–1871-yillarda Zarafshon 
vodiysi, Iskandarko‘l, Qizilqum va Farg‘ona vodiysigacha bo‘lgan hududlarda ilmiy ekspeditsiyalar 
o‘tkazdi [16]. Tadqiqot natijalari 1875-yilda nashr etilgan “Turkistonga sayohat” asarida jamlandi. 
Asarning to‘liq nomidayoq ekspeditsiya Turkiston general-gubernatori K.P. fon Kaufman 
topshirig‘i bilan amalga oshirilgani alohida qayd etilgan [17].  

Kaufman maʼmuriyatining tasvirlar orqali hujjatlashtirish sohasidagi eng yirik loyihasi 
1871–1872-yillarda tayyorlangan “Turkiston albomi” (Туркестанский альбом) boʻldi. Bu koʻp 

jildli fotografik nashr general-gubernatorning bevosita topshirigʻiga koʻra sharqshunos A.L.Kun 
rahbarligida, M.I.Brodovskiy va M.A.Terentyev ishtirokida tuzildi [18]. “Turkiston albomi”ning 
arxeologik va tarixiy qismlari oʻlkaning moddiy-madaniy merosini hujjatlashtirishga bagʻishlangan 
boʻlib, ularda Samarqand va boshqa shaharlardagi meʼmoriy obidalar batafsil tasvirga tushirilgan. 
Merosni bunday hujjatlashtirish siyosiy jihatdan neytral hodisa emas edi: obidalarni tanlash, 
tasvirlash va tasniflash orqali oʻlkaning tarixiy oʻtmishi imperiya nuqtai nazaridan qayta talqin 
qilinardi. Tadqiqotchi S.Gorshenina ta’kidlaganidek, rus mustamlaka maʼmuriyati Samarqand 
yodgorliklarini “obida” sifatida qayd etish va saqlash orqali oʻlka merosi haqidagi muayyan 
tasavvurni shakllantirgan [18]. Aynan shu meros qiyofasi keyinchalik koʻrgazmalarda ham 
namoyon boʻldi. 1872-yilgi Politexnika koʻrgazmasidagi Turkiston payvilyonining Samarqanddagi 
Sherdor madrasasi koʻrinishida qurilishi buning yorqin dalilidir. Shu tariqa hujjatlashtirish, merosni 
qayta talqin qilish va uni namoyish etish yagona jarayonning uzviy bosqichlariga aylandi. 

Albomni yaratishda qoʻllanilgan fotografiya XIX asr oʻrtalarida Yevropada shakllangan 
topografik va hujjatli fotografiya anʼanalariga tayangan. S. Gorshenina va H. Zonntag 
taʼkidlaganidek, fotografiya Rossiya imperiyasida madaniy va mafkuraviy uzatish vositasi sifatida 
xizmat qilib, markazda shakllangan tasvirlash usullarini chekka oʻlkalarga olib kirgan [20]. Shu 
bois fotografiya Turkistonni goʻyoki xolis va ilmiy aks ettirgandek koʻrinsa-da, aslida oʻlkaga oid 
muayyan tasavvurlarni shakllantirish vositasiga aylandi. Albom nusxalari imperiya poytaxti hamda 
Yevropaning ilmiy muassasalari va kutubxonalariga tarqatilib, Turkiston haqidagi bilimlarni 
yoyishga xizmat qildi. Bugungi kunda uning toʻliq nusxalari AQSH Kongress kutubxonasi, 
Butunjahon raqamli kutubxonasi va Oʻzbekiston Milliy kutubxonasining elektron fondlarida 
saqlanmoqda. 

4. Xulosalar: 
Keltirilgan maʼlumotlar shuni ko‘rsatadiki, Turkiston general-gubernatorligi tashkil etilgan 

dastlabki yillardan boshlab ilmiy ekspeditsiyalar, fotografik albomlar va ko‘rgazma faoliyati yagona 
siyosiy-mafkuraviy tizimning o‘zaro bog‘liq tarkibiy qismlari sifatida shakllantirildi. Ular orqali 
o‘lkaning tabiiy resurslari, iqtisodiy imkoniyatlari va etnografik xususiyatlari tizimli ravishda 
o‘rganilib, to‘plangan ma’lumotlar Rossiya imperiyasining ilmiy muassasalari hamda 
ko‘rgazmalarida keng targ‘ib qilindi. Natijada Turkiston haqidagi bilimlar nafaqat ilmiy muomalaga 
kiritildi, balki imperiyaning iqtisodiy va siyosiy manfaatlariga mos ravishda talqin etildi. 

Shu jihatdan, dastlabki ko‘rgazmalarni faqat ilmiy yoki madaniy tadbir sifatida baholash 
yetarli emas. Ular Rossiya imperiyasining o‘lkani iqtisodiy o‘zlashtirish, investitsiyalarni jalb etish, 
mustamlakachilik siyosatini asoslash hamda Turkiston to‘g‘risidagi rasmiy tasavvurlarni 
shakllantirishga xizmat qilgan muhim vositalardan biri edi. Binobarin, Turkistonning XIX asr 
oxiridagi ko‘rgazmalardagi ishtiroki imperiyaning ilmiy, iqtisodiy va mafkuraviy manfaatlari 
uyg‘unlashgan murakkab mustamlakachilik siyosatining tarkibiy qismi sifatida baholanishi lozim. 

